
Бұл мақалада «корпорацияның» англосак-
сондық және континентальді құқықтық 
жүйелердегі түсінігін, англосаксондық және 
континентальді құқықтық жүйелерге кіретін 
мемлекеттердегі корпорациялардың құқықтық 
қабілеттілігін, континентальді Еуропадағы 
корпорацияларға қандай ерекшеліктері тән 
екендігін, ТМД мемлекеттерінде корпора-
циялар жүйесі қалайша бейнеленетіндігін 
және олар арасындағы айырылмашылықтары 
мен ұқсастықтарына позитивті анализ жасау 
сияқты бірқатар өзекті мәселелер тобын ашып 
қарастыруға тырыстық.

Англосаксондық немесе басқа сөзбен 
айтқандағы жалпы құқық жүйедегі корпорация 
термині кең мағынада қолданылады. Әдетте бұл 
дифиниция ұйымды азаматтық айналымға өз 
атынан қатыса алатын, біртекті бірлестік ретінде 
көрсеткісі келген кездерде қолданылады. 

Мысалы АҚШ-да барлық корпорациялар 
бұқаралық (public), жартылай бұқаралық (guasi-
public), кәсіпкерлік (bisiness) және кәсіпкелік 
емес (non-profit) болып төрт түрге бөлініп 
айқындалған [1, 17 б.]. Америка ғалымдары 
Д. Речман, М. Мескон, К. Боуви және Д. Тилл 
бұл жіктеуге басқаша терминдер қолдану 
керектігін пайымдаған. Демек, олардың пікірі 
бойынша корпорациялар келесі жіктеу бойын-
ша белгіленеді: 1) мемлекеттік корпорациялар 
(республикалық, федеральді үкіметтің баста-
масымен немесе кейбір штаттардың арнайы 
мәселелерін шешу үшін құрылған корпора-
циялар); 2) квазимемлекеттік корпорациялар 
(қоғамға қажетті негізгі қызметтерді жүзеге асы-
ратын монополиядағы коммерциялық ұйымдар); 
3) коммерциялық және коммерциялық емес бо-
лып бөлінетін жеке корпорациялар [2, 82 б.].

Бұқаралық корпорацияларға мемлекеттік 
органдар жатқызылады (қалалық, облыстық, 
аймақаралық). Олар өздеріне мемлекетпен 
берілген уәкілеттігі шегінде белгілі бір аумақ 

шеңберінде басқару қызметін жүзеге асыра-
тын мемлекеттік органдардың құрылымдық 
бөлімшелері болып табылады. Ұлттық заң-
намада бұл құрылымдық топ мемлекеттік ор-
гандар деп аталып корпорациялардың қатарына 
жатқызылмайды.

Жартылай бұқаралық корпорациялар тобы 
болып халықтың жалпыға ортақ мүдделері үшін 
қызмет ететін ұйымдар танылады. Мысалыға 
халықты газбен, сумен, электр энергиясымен 
жабдықтайтын, ирригациялық суарумен, жы-
лумен, темір жолда жолаушылар тасымалда-
уды қамтамасыз ететін және тағы сол сияқты 
қызметтерді атқаратын корпорацияларды 
айтуға болады. Аталмыш мағынадағы корпора-
ция термині салық төлеушілердің қаражаттары 
арқасында халықтың ортақ мүдделерін 
қанағаттандыратын ұйымдық бірлестіктерге 
қолданылуы туралы айтып кеткен жөн. Жар-
тылай бұқаралық корпорациялар қатарына 
мемлекеттік меншік нысанындағы, акцияла-
ры толықтай мемлекетке тиесілі ұйымдарды 
да жатқызуға мүмкіндік бар (қорғаныс, ғарыш 
кешендерін жүргізіп бақылайтын кәсіпкерлік) 
[3, 49 б.]. Түпкілікті қарастыратын болсақ, 
олардың құқықтық жағдайы корпорациялардың 
басқа түрлерімен ұқсас. Алайда, бірқатар себеп-
тер бойынша оларға айтарлықтай жеңілдіктер 
беріледі (салық төлеуден босатылуы, шарттан 
тыс міндеттемелер бойынша жауаптылықтан бо-
сатылуы және тағы басқа). 

Қалған корпорациялардың барлықтары жеке, 
яғни мемлекеттің қатысуынсыз, азаматтардың 
өз бастаулары негізінде жеке мүдделерін 
жүзеге асыру үшін құрылған категорияларға 
жатқызылады. 

Жеке корпорциялар келесі екі үлкен топқа 
бөлінеді: кәсіпкерлік және кәсіпкерлік емес. 

Кәсіпкерлік емес (коммерциялық емес) 
корпорациялар болып діни ұйымдар, білім 
беру саласындағы корпорациялар (мектептер, 

колледждер, университеттер және тағы сол 
сияқты), қайырылымдылық қорлары таныла-
ды. Олар құрылуы кезінде пайда табу мақсатын 
көздемейді, бірақ пайда тапқан жағдайда 
кәсіпкерлік емес корпорацияны құру кезінде 
ұстанған негізгі мақсатқа жету үшін жұмсайды.

Кәсіпкерлік (коммерциялық) корпорациялар 
пайда табу мақсатын көздеп құрылады. Олар 
экономикалық салмағы жағынан қарағанда 
басқа корпорациялардың түрлерінен басым. 
Мысалыға, АҚШ-ның Статистика жөніндегі 
бюросының мәліметтері бойынша 1984 жылы 
мемлекетте 3 млн.-ға жуық коммерциялық кор-
порациялар, немесе жалпы санынан 5%-ға 
дейін, яғни 13 млн. жеке кәсіпкерлер және 1 млн. 
серіктестіктерге қарағанда корпорациялардың 
табыстық үлесі 87%-ға тең болған [1, 17 б.]. 
Корпорациялардың бұл түрлері саяси үстемдігі 
жағынан да айтарлықтай мықты, олар саяси 
билікке өктемдігін жүргізіп, заңнамаға жанама 
түрде өздеріне ыңғайлы нормаларды енгіздіре 
алатын алыпты конгломераттар тобы. Сондай-
ақ, коммерциялық корпорациялар құқықтық 
тұрғыдан қарағанда да қызықты: олардың 
қызметтерін құқықтық реттеу күрделі үрдістердің 
бірі және корпорациялардың басқа түрлерімен 
салыстырғандағы барынша ұйымдастырылған 
(орталықтандырылған реттеу корпоративтік рет-
теумен толықтырылады).

Кәсіпкерлік корпорациялар өз қызметтерін 
өндірістегі транспорт, сауда, коммуналдық 
қамтамасыз ету және шаруашылықтың басқа 
бірқатар салаларында, атап айтқанда: банктік, 
сақтандыру және тағы сол сияқты арнайы 
реттеуді талап ететін қызмет түрлерінде жүзеге 
асырады.

Осының барлығы корпорацияларды жіктеудің 
англосаксондық нұсқасы.

Кәсіпкерлік корпорациялардың түсіндірмесі 
жалпы құқықтық жүйеде де қызығушылықты 
танытады. 

Егер мүліктік оқшаулығы бар кез-келген 
ұйымды алып зерделейтін болсақ, онда оларға 
тек қана акционерлік капитал негізіндегі 
құрылған және өз құқықтық жағдайы жағынан 
континентальді құқықты мемлекеттердегі 
акционерлік қоғамдарға ғана ұқсас ұйымдарды 
жатқызуға тиістіміз [4, 382-400 б.]. Серіктестіктер 
не Англияда, не АҚШ-да корпорациялар 
ретінде қарастырылмайды. Корпорациялар жал-
пы құқықтың дәстүрлі қағидаларына сәйкес 
тұлғалардың бірлестігі негізінде танылып заңды 
тұлғалар санатына жатқызылмайды. 

Дегенмен, серіктестіктерге байласты теория 

мен тәжірибе заңшығарушыға қарағанда өзгеше 
көзқарасты ұстанады. Американдықтарға толық 
және сенім серіктестіктерге оқшауланған мүлікті 
иелену, сондай-ақ өз атынан құқықты иеленіп 
міндеттемелері бойынша жауап беру құқығы 
серіктестіктерді заңды тұлғалар қатарына 
жатқызуға мүмкіншілік берді. Бұл пікірді сот 
тәжірибесі де қолдаған: егер серіктестердің 
бірі серіктестік атынан сот өндірісіне қатысқан 
жағдайда, сот шығарған шешім серіктестікке 
қолданылуға міндетті. 

Англосаксондық құқықтық жүйеде 
серіктестіктерді біртіндеп заңды тұлғалар 
қатарына жатқызу тенденциясының дамуы 
байқалатындығын айтып кеткен дұрыс. Бүгінгі 
таңда серіктестіктер де-факто заңды тұлғалар 
болып табылса да, құқықтық жағдайлары 
толық көлемде қамтылмаған. Осының барлығы 
әртүрлі құқықтық жүйелердің конвергенция-
лану үрдісінің дамуымен сипатталады. Демек, 
англосаксондық құқықтық жүйеде корпорация-
лар акционерлік қоғамдар түрінде таралған. Бұл 
корпорациялар туралы тар мағынадағы түсінік. 
Континентальді жүйеде бәрі басқаша түрде 
көрсетілген.

Континентальді жүйеде корпорация түсінігі 
заңды тұлғалар түсінігімен бір мағынаны 
білдіреді [5, 13 б.]. 

Корпорация бұл-белгілі бір әлеуметтік пайда-
лы қызметті жүзеге асыратын, бірлескен капитал 
(ерікті салымдар) негізінде құрылған ұжымдық 
бірлестік, заңды тұлға ретінде танылған ұйым.

Кейбір авторлар англосаксондық жүйеде 
қолданылатын түсініктерді посткеңестік 
құқықтық ғылымға енгізуге тырысады. Осылай-
ша, Г.В. Петров корпоративтік және акционерлік 
құқықты теңдестіреді. 

Корпорацияны берілген анықтама бойынша 
талдап көрейік. 

Біріншіден, корпорация жай ғана инди-
видттердің бірлестігі емес. Ол құрамына кіретін 
индивидттердің топтық мүддесі бойынша бүтін 
бірлестік ретінде сыртқы қатынастарда өз аты-
нан қатысатын, белгіленген тәртіп бойынша 
құралған ұжымдық тұлғалар одағы, яғни ассоци-
ация. Бірлестіктер, әлемнің пайда болуынан да-
мып, ортақ істер мен ортақ мүдделер бар жерде 
орын алатындығын айтып кеткен жөн. Алайда, 
бірлестіктердің барлық түрлері корпорациялар-
ды құрамайды.

Екіншіден, корпорация - бұл адамдардың ғана 
емес, капиталдардың да бірлесуі (коммерциялық 
емес корпорациялардағы-салымдар). Корпо-
рация қызметін ұйымдастыру үшін өз капи-



№ 1-2 (29-30) 2013 г. Вестник Института законодательства Республики Казахстан340

талдарын ұсынған тұлғалар шеңбері, сонымен 
қатар капиталдарының (салымдарының, пай 
мөлшерінің, акцияларының және тағы басқа) 
көлемі корпорация қызметін жүзеге асыру 
барысындағы кез-келген уақытта өзгертілуі 
мүмкін. Аталған капиталдардың категориялары 
корпорацияның қаржылық негізін құрайды.

Корпорацияның құрылтайшыларымен не-
месе қатысушыларымен ұсынылған капитал, 
оның баламалы нысанында, яғни анықталған 
шаруашылық-өндірістік кешені немесе белгілі 
бір мүлік түрінде болуы мүмкін. Соңғысы 
әдетте серіктестік нысанындағы ұсақ фир-
маларды құру кезінде кеңінен кездеседі. 
Белгіленген мүлік нысанындағы капитал меншік 
ретінде барлық корпорацияға тиесілі. Корпо-
рация қатысушылары құн ретінде салынған 
капиталдың иелері болып қала береді. 

Үшіншіден, корпорация бұл-белгілі бір 
әлеуметтік тұрғыдан пайдалы қызметті 
жүзеге асыру үшін ұйымдастырылған адам-
дар бірлестігі. Бұған қандай қызмет түрлері 
жатқызылатындығы туралы заңнамада тікелей 
көрсетілмейді. Әдетте, қоғамға қауіпті, зияны 
бар, сондықтан тыйым салынған қызмет түрлері 
туралы ғана айтылады. Қалғандары «тый-
ым салынбағанның барлығы рұқсат етілген» 
қағидасы бойынша дамыған. 

Корпорациялардың қызметі қоғамдық 
өмірдің әртүрлі салаларында жүргізілуі мүмкін. 
Мүліктік игіліктер пайда болуына үлесін са-
латын өндірістік салалар аса қызығушылықты 
білдіретіндігі де рас. 

Корпорацияда біріктірілетін капитал әрдайым 
қызмет жасап, корпорацияның алдына қойылған 
мақсатына жету үшін жағдай жасауға міндетті. 
Капиталды оңтайлы қолданып әлеуметтік 
маңызы бар әрекеттерді жасау оңай іс емес. 
Сондықтан, корпорация ішінде мамандырылған 
арнайы кешендердің құрылуы (цехтер, бөлімдер, 
қатысушылар) және басқару аппаратының 
реттеуі арқылы өзара байланыста болатыны 
ықтимал.

Төртіншіден, ұжымдық бірлік тек қана корпо-
рация болып қалыптасқан жағдайда ғана заңды 
тұлға мәртебесін иеленеді. Оның мемлекеттік 
тіркеуден өту міндеттілігі осыған дәлел. Заңды 
тұлғаны мемлекеттік тіркеуден өткізу романо-
германдық жүйеде тамырланған Қазақстан 
үшін ғана емес, континентальді Еуропадағы 
мемлекеттердің басым көпшілігі үшін міндетті 
ереже.

Континентальді құқықтық жүйеде кор-
порация түсінігі англосаксондық құқықтық 

жүйедегі түсінікке қарағанда әлдеқайда 
кеңірек. Онда Англия мен АҚШ-ның құқығына 
сәйкес корпорация ретінде танылмайтын не-
месе мүлдем қарастырылмаған тұлғалардың 
бірлестігі қосылған (мысалыға серіктестіктер). 
Бірақ, басқа жағынан қарағанда кейбір 
жағдайларда тар мағынада түсіндірілуі мүмкін. 
Континентальді Еуропада заңды тұлға ретінде 
танылмайтын, демек, сәйкесінше корпораци-
ялар бола алмайтын бұқаралыққа байланысты 
корпорациялар болуы мүмкін. Әңгіме басқару 
қызметімен айналысатын мемлекеттік орган-
дар туралы айтылуда. Егер терминдерге көңіл 
аудармай, жалпы құқық жүйесіндегі бұқаралық 
корпорациялар мен континентальді құқықтағы 
мемлекеттік органдар арасында теңдік белгісін 
қоятын болсақ, онда корпорация түсінігі Англия 
және АҚШ-тағы құқыққа қарағандағы кеңірек 
екендігіне көзімізді жеткізуге болады. Оған 
акционерлік қоғамдардан басқа заңды тұлғалар 
қосылады: серіктестіктер (толық, коммандиттік, 
жауапкершілігі шектеулі және қосымша 
жауапкершілігі бар), шаруашылық бірлестіктер 
(концерн, ассоциация, холдингтер), өндірістік 
және тұтынушылық кооперативтері. 

Осылайша, континентальді құқықтық 
жүйедегі корпорациялардың құқықтық ны-
сандары жалпы құқыққа қарағандағы әр-
алуандылығымен ерекшеленеді. Ол бұлардың 
бірінші ерекшелігі. 

Екіншісі континентальді Еуропаның 
экономикалық дамуының спецификасымен 
іспеттес. Ол мемлекеттік кәсіпорындардың (зау-
ыттар, фабрикалар, шаруашылықтар) бар болуы-
мен көрінісін табады. Корпорациялардың басты 
бір белгісі болып табылатын капиталдың бірігуі 
болмағандықтан, жалпылама талқылағанда 
оларды корпорациялар деп атамауға да болады. 
Бұл тұрғыдан, яғни де-факто англосаксондық 
жүйедегі мемлекеттерге қарағанда корпора-
циялардың мөлшері кем. 

Меншікке негізделген мемлекеттік кәсіп-
орындар, мемлекет тарпынан кәсіпорындардың 
басқармасына шаруашылық жүргізу неме-
се оралымды басқару құқығына беріледі. 
Англия мен АҚШ-да бұндай ұйымдардың 
үлесті салмағы жоқтың қасы. Ұлттық нарықта 
олар қазіргі күнге дейін айтарлықтай басым. 
Бұндай кәсіпорындардың көбісі акционерлік 
қоғамдар мен шаруашылық серіктестіктер ны-
санында қызметін жүргізуде. Квазимемлекеттік 
сектордағы акционерлік қоғамдардың 50% 
үлесі мемлекеттің қолында. Іс жүзінде бұндай 
кәсіпорындар мемлекеттікі болып қала береді. 

Бізбен салыстырғанда континентальді Еуропада олардың үлесі азырақ, дегенмен кездесетіні рас. 

Questions considered in given article are actual in civil-legal science and study basic moments 
maintenance in corporative law.  

